
Annotatsiya:  Antropogen  ifloslanish  va  ikkilamchi  sho‘rlanishga  uchragan  tuproqdan 
ajratilgan  Streptomyces  rochei N4  shtammining  tuzli  stress  sharoitida  ekzopolisaxaridlar  (EPS) 
sintezi baholandi va natijalar xalqaro ilmiy adabiyotlar bilan solishtirildi. 300 mM NaCl saqlagan 
muhitda EPS miqdori nazoratga nisbatan 47% ga oshib, 21,6 ± 1,2 mg/ml ni tashkil etdi. Natijalar  
shtammdan  sho‘rlangan  tuproqlarda  o‘simliklar  chidamliligini  qo‘llab-quvvatlovchi  mikrobli 
inokulyantlar yaratishda foydalanish istiqbollarini o‘rganish uchun asos bo‘lib xizmat qiladi.

Kalit so‘zlar: Streptomyces rochei, ekzopolisaxarid, tuzli stress, NaCl, sho‘rlangan tuproq.
Tuproq  sho‘rlanishi  ekinlar  o‘sishini  cheklovchi  muhim  abiotik  omil  bo‘lib,  yer 

degradatsiyasi va cho‘llanishni kuchaytiradi (Tarolli va boshqalar, 2024). Shu bois, sho‘rlanishga 
chidamli,  o‘simlik  o‘sishini  rag‘batlantiruvchi  mikroorganizmlar  va  ularning  ekzopolisaxaridlar 
(EPS) sintez qilish mexanizmlarini o‘rganish ekologik biotexnologiyada muhim ahamiyatga ega.

Ekzopolisaxaridlar  (EPS)  mikroorganizmlar  sintezlaydigan  polimerlar  bo‘lib,  mikrob 
hujayralari va ularning atrof-muhit bilan o‘zaro ta’sirida muhim rol o‘ynaydi. Ular mikroorganizmlar 
hamda xo‘jayin o‘simliklarni qurg‘oqchilik, sho‘rlanish va og‘ir metallar ta’siri kabi abiotik stress 
omillaridan himoya qilishga yordam beradi (Joe va boshqalar, 2026). Tajriba ma’lumotlari ham shuni 
tasdiqlaydi:  tuzga  chidamli  Halomonas  variabilis  va  Planococcus  rifietoensis  shtammlarida 
sho‘rlanish  oshgan  sari  biofilm  hosil  bo‘lishi  va  EPS  to‘planishi  kuchaygan,  shtammlar  bilan 
inokulyatsiya  esa  no‘xat  o‘sishini  yaxshilab,  ildiz  atrofida  tuproq  agregatlari  hosil  bo‘lishini 
rag‘batlantirgan (Qurashi & Sabri, 2012).

Aktinomitsetlar,  jumladan,  Streptomyces izolyatlarining  sho‘rlanishga  chidamliligi  va 
o‘simlik o‘sishini rag‘batlantirish xususiyati aniqlangan. 300 mM NaCl sharoitida bir izolyatda IAA 
ishlab  chiqarilishi  2,4  dan  4,7  µg/ml  gacha  oshgan  va  u  bilan  ishlov  berish  bug‘doy  o‘sishini 
yaxshilagan  (Sadeghi  va  boshqalar,  2011).  Dengiz  cho‘kindilaridan  ajratilgan  Streptomyces 
maritimus SST3 shtammi 800 mM NaCl  sharoitida  5,73 mg/ml  EPS sintez  qilgan va  pomidor 
o‘simligining  sho‘rlanish  stressiga  chidamliligini  oshirishga  yordam  bergan  (Silambarasan  va 
boshqalar,  2024).  Shu bilan birga,  sho‘rlangan tuproqlardan ajratilgan mikroorganizmlarda EPS 
sintezining nazorat va tuzli stress sharoitlarida o‘zgarishini shtamm darajasida miqdoriy baholashga 
oid ma’lumotlarni yanada kengaytirish zarurati mavjud.

Streptomyces shtammi glyukoza-achitqi ekstraktli agarda 28 °C da 5–7 kun o‘stirildi. EPS 
sintezi glyukoza (30 g/l), achitqi ekstrakti (5 g/l), NaNO₃ (3 g/l), MgSO₄·7H₂O (0,5 g/l), K₂HPO₄ (1 
g/l) va CaCO₃ (1 g/l) saqlagan, pH 7,0 ga keltirilgan suyuq muhitda o‘rganildi. Nazorat va tajriba 
variantlariga mos ravishda NaCl qo‘shilmadi yoki 300 mM NaCl kiritildi. Kulturalar 28 °C da, 150 
ayl/min tezlikda 4 kun inkubatsiya qilindi. Kultura suyuqligi sentrifugalangach, supernatantga uch 
hajm sovuq absolyut etanol qo‘shildi va 4 °C da bir sutka saqlandi. Hosil bo‘lgan EPS cho‘kmasi 
ajratilib, quritildi va uning miqdori quruq massa asosida aniqlandi. Natijalar nazorat varianti bilan 
taqqoslandi (Sardari va boshqalar, 2016).

300 mM NaCl sharoitida S. rochei N4 shtammining EPS sintezi nazoratga nisbatan 46,9% ga 
oshib, 21,6 ± 1,2 mg/ml ni tashkil etdi (nazoratda 14,7 ± 1,0 mg/ml). Ushbu natija shtammning tuzli 
stress  sharoitida  EPS ishlab  chiqarish  salohiyati  ortishini  ko‘rsatadi.  Mazkur  o‘zgarish  osmotik 
stressga moslashuv bilan bog‘liq bo‘lishi mumkin, biroq bu taxminni tasdiqlash uchun qo‘shimcha 
tadqiqotlar zarur.

Olingan  natijalar  S.  rochei N4  shtammining  tuzli  stress  sharoitida  EPS  sintez  qilish 
salohiyatini ko‘rsatib, sho‘rlanishga chidamli mikroorganizmlar bo‘yicha adabiyotlarda keltirilgan 
ma’lumotlarga mos keladi. Ushbu shtammni sho‘rlangan tuproqlarda mikrobli inokulyant sifatida 
qo‘llash istiqbollarini baholash uchun uning o‘simlik o‘sishi va sho‘rlanishga chidamliligiga ta’sirini 
laboratoriya hamda vegetatsion tajribalarda tekshirish zarur.

